
Historiaren euskal curriculumaz 

Jurgi Kintana Goiriena - UEUko Historia Saileko kidea 

Azken hamar urteotan sortu eta hazi da euskal curriculumaren gaia. Baina zer da euskal curriculuma? Funtsean galdera honi erantzun nahi dio: «Zeintzuk dira, derrigorrezko hezkuntza bukatzean, Euskal Herriko ikastetxe batean ikasten ari den 16 urteko gazteak gutxienez ezagutu behar dituen kontzeptuak, lortu behar dituen trebetasunak eta bereganatu behar dituen balioak?». 

Historiaren euskal curriculumari dagokionez, auzia zera litzateke, derrigorrezko eskolaldian ikasleei historiarekin loturan zer eduki transmititu behar zaizkien, zeintzuk prozedura irakatsi eta nolako balioak azaldu. Kontu horrek hainbat arlo teoriko eta praktiko ukitzen ditu, eta ez da erraza guztiak lotzea. 

Alde batetik historiaren euskal curriculum propioa diseinatzeko erronka dago, hainbat aukera posible izanik: zer tarte eskaini nahi diogu Euskal Herriko historiari? Eta Mundukoari, Europakoari edo Frantzia eta Espainiakoari? Nola uztartu lurralde desberdinen historiak? Ezagutzen al dugu nahikoa Euskal Herriko historia haur eta gazteentzako sintesiak egin ahal izateko moduan? Non daude horren inguruko iturriak eta baliabide pedagogikoak? Nola erantzun eguneroko lanean irakasleei azaltzen zaizkien beharrei? Zer balio bultzatu nahi ditugu historia irakatsiz? 

Bestalde, suposatuz euskal curriculum egoki bat diseinatzen dugula, aplikazio arloko zailtasun praktikoak daude. Izan ere, eduki propioak ofizial bihurtzeko orduan, legediak eskaintzen dituen aukerak eta lurralde desberdinetako sostengu soziopolitikoak ez dira berdinak EAEn, Nafarroan eta Iparraldean. Beraz, euskal curriculuma indarrean jartzea ezingo da berdin gauzatu Euskal Herri osoan, eta soluzio desberdinak bideratu beharko dira. 

Auzi horien guztien inguruan hainbat iritzi daude, beraz. Euskal curriculumaren gaia Ikastolen Konfederazioak abiatu zuen 1996an, eta berehala Sortzen-Ikasbatuaz elkartu zitzaion. Gero etorri da Eskola Kristauen elkartea, eta, azkenik, Eskola Publikoek ere beren ekarpena egin dute. Erakundeen aldetik Udalbiltzak eta Eusko Jaurlaritzak parte hartu dute gaian. Laster EAErako euskal curriculum ofizial bat aurkezteko asmoa du Hezkuntza Sailak, eta xedea Euskal Herri osoa kontuan hartzea da: era horretara euskal curriculuma hiru probintzietan aplikatzeaz gain Nafarroako eta Iparraldeko euskal ikastetxeentzat ere erreferentzia bat eskaini gura du Jaurlaritzak. Edonola ere, auzia oraindik eztabaida mailan dago. 

Horregatik gai horien gainean dauden ikuspegi desberdinak ezagutzeko eta eztabaidatzeko asmoz, UEUko Historia Sailak 2007ko apirilaren 26rako Historialari Euskaldunen V. Topaketak antolatu ditu, Historiaren Euskal Curriculuma izenburupean. Bertan izango dira Euskal Herri osoko eskoletako eta ikastoletako hizlariak, unibertsitateko irakasleak, eta euskal curriculuma lantzen ari diren adituak. Topaketa horiek Gasteizen izango dira, Arabako Lurralde Historikoaren Agiritegian eta hemendik gonbita egin nahi diegu interesatuta dauden guztiei. Eguna saio bitan banatuko da: goizean (9:00-13:30) alde teorikoa garatuko da, eta arratsaldean (15:00-17:30) praktikoa. Saio bakoitzaren amaieran eztabairako tartea egongo da. Beraz, guztiok izango dugu gai horien inguruan berba egiteko aukera. Eta mintzatzea behar larria da zinez. Izan ere topaketa hori antolatzen ibili garenean hainbat ikastetxetan eta erakundetan uzkur agertu dira hizlariak bidaltzeko orduan. Jarrera bitxia benetan, uste izatekoa baita guztiok garela aski helduak gai horietaz lasai hitz egiteko, bakoitzak bere ikuspegia agertuz, ez baitugu lortuko akordioetara iristea. Euskal curriculumaren gaiak, gainera, denok ukitzen gaitu (irakasle, ikasle, guraso, administrazio...), eta ezer ofizialki erabaki orduko ezinbestekoa litzateke lehenago debate zabal bat izatea. 

Horregatik, funtsezkoa da auzi horietan zeresana duten guztiek beren aburua agertzea. Ez galdu aukera eta zatoz gaur Gasteizera. 

Zer tarte eskaini nahi diogu Euskal Herriko historiari? Eta Mundukoari, Europakoari edo Frantzia eta Espainiakoari? Nola uztartu lurralde desberdinen historiak? Ezagutzen al dugu nahikoa Euskal Herriko historia haur eta gazteentzako sintesiak egin ahal izateko moduan? 

